
1. SARRERA

Komunitate zabala osatzen dugu ikastolan. Ikasleak, irakasleak, guraso eta
familiartekoak, sukaldariak, jantoki eta orduz kanpokoetako hezitzaileak, garbitzaileak
eta bulego zein eraikineko langileak batzen gara egunero-egunero ikastolaren eremuan.

Hainbat lagun jasotzen dituen eremuan garrantzitsua da guztiok elkarbizitzako arau
batzuk aintzat hartu eta errespetatzea. Elkarbizitzarako eremua ere bada ikastola eta
garrantzitsua da egunerokoan elkarrekin bizitzeko eta giro atsegin eta erosoa izan
dezagun guztiok kontuan hartzea.

Gure burua, ingurukoak eta baliatzen ditugun espazioak zaintzeko, ondoko orriotan
aurkituko dituzue hainbat irizpide eta arau. Oinarrizko jarraibide hauez gain,
zentzumenez eta errespetuz jokatzea eskatzen diogu komunitate osoari.

Arautegi honetan atal berezia merezi du, era berean, telefono mugikor eta gailu
digitalen erabilerak. 2024an bereziki garatu da barne araudiko arlo hau eta atal propioa
eskaini zaio.

Zain gaitezen, zaindu dezagun elkar eta zaindu dezagun ikastola. Denok eskertuko
dugu.

Zuzendaritza taldea

2. ELKARBIZITZARAKO ARAUTEGIA

2.1. EUSKARA

Andramari ikastolan euskaraz bizi gara, euskaraz nahi dugu hazi, hezi eta bizi.

Gure ikasle eta zuen seme-alabak euskaldun eta euskaltzale izatea nahi dugunez,
ikastola eraikinaren barruan zein kanpoan euskaraz arituko gara ikasle, irakasle, langile
eta gurasoak.

Gu, nagusiak, eredu gara. Horregatik, euskaraz hitz egiteko gai garenok euskaraz hitz
egingo dugu eta euskararekiko errefortzu positiboa eskainiko diegu gainontzekoei.
Euskaraz aritzeko zailtasun gehiago dutenek euskararen aldeko jarrera erakutsi,
haurrak euskaraz hitz egitera animatu eta ahal den neurrian euskarazko hitzak eta
esaldi laburrak erabiltzea bultzatuko dugu.

2.2. IKASTOLAKO EREMUEN ERABILERA EGOKIA

Ikastola komunitateko kide guztiok partekatzen dugun eremua da. Elkarbizitza
errazteko ikastolako eremu guztiak zaindu behar ditugu.

● Gure ikasleen segurtasuna bermatzeko, beharrezkoa ez bada, gurasoak
ikastolara klase orduetatik kanpo bakarrik sartzea komeni da, hau da, goizean
09:00ak baino lehen eta arratsaldean 16:30 eta gero.

● Bizikleta, patineteak, patinak, monopatinak eta antzekoak ikastola eremutik
kanpo erabiliko dira. Horrela, ume guztien jolasteko eskubidea bermatu,
istripuak ekidin eta denontzako lekua egongo da. Ikasleren batek barruan
erabiliz gero, bizikleta edo patinetea hurrengo egunerarte ikastolan gordeko
dugu eta biharamunean ikasleari itzuliko diogu.

● Bizikleta eta patineteentzat dauden aparkalekuak, bizikletak zein patineteak
bertan uzteko dira. Ez dira jolasteko lekuak.

● Baloiak, txiki zein handiak, ikastolako eraikinaren kanpoko patioetan erabili ahal
izango dira soilik. Baloiak bigunak izan beharko dira, ezin da baloi gogorrik
erabili ikastolan.

● Goizeko lehen orduan, ikastolara sartu aurretik, ezin izango da patioetan
baloiarekin jolastu.

● Komunen erabilera: Komunak garbi mantentzea oso garrantzitsua da. Zaindu
komunak, ez jolastu bertan eta ez bota esku oihal txikirik edo komunean bota
behar ez den ezer.

● Txiza egiteko komunak erabili behar dira, ezin da landetan edo ikastolako beste
edozein eremutan egin, ikasleek jolasteko edo bertan egoteko erabiltzen
dituzten eremuak dira eta.

● Animaliek ikastola eremutik kanpo ibili behar dute, ezin da animaliarik sartu
ikastolara.

● Ikastolako eremu osoan (eraikinean zein patioetan) ezin da tabakorik, alkoholik
edo bestelako drogarik kontsumitu.

IKASTOLAKO EREMUEN ERABILERA KLASE ORDUZ KANPO

● Ohiko jardunean 18:00etan itxiko da patioa, ezin da inor bertan geratu ordu
horretatik aurrera. Jardunaldi trinkoan berriz, 15:00retatik aurrera ezingo dira
kanpoko espazioak erabili.

● Haur Hezkuntzako eremuan dauden jostailuak ezin dira erabili klaseko ordutegia
amaitzen denean, arratsaldeetan.

● Beheko jolastokiko estalpeak meriendagune bezala erabilgarri izango ditugu.
Haurren meriendetatik sortzen den zaborra zakarrontzira bota behar da, guztion
artean jolastokiak eta estalpeak garbi mantendu ditzagun.

● Haur Hezkuntzako (HH) lehen zikloaren sarrerako estalpean dagoen haretza
klase orduetan erabiltzeko da. Ordutegi horretatik kanpo ezin da erabili.

● Goiko jolastokian, eguraldi txarra egiten duenean, frontoia zabalik egongo da.
Eskolaz kanpoko ekintzaren bat balego, frontoiaren goiko aldea erabili beharko
da, entrenamendua eragozpenik gabe jarraitu dezan.

2.3. IKASTOLAKO GARBITASUNA
Ikastolaren garbitasuna ziurtatzeko ezinbestekoa da ondorengoak kontuan hartzea:

● Garbitasun lanak 16:00etan hasiko dira. Ezin dira beranduago hasi, garbitzaileek
23:00ak baino lehen amaitu behar baitute beraien lana.

● 16:30etik aurrera ikastola barruan umeak bakarrik ibiltzea arriskutsua izan
daiteke, garbitzeko erabiltzen diren produktu kimikoak edozein umeren eskura
egon daitezkelako.

● Erabili zakarrontziak, ikastola garbi mantendu dezagun. Birziklatzeko edukiontzi
ezberdinak daude, behar den bezala erabili ditzagun.

2.4. OSASUNA
Jende askok ordu askotan partekatzen dugu ikastolako espazioa: haurrak, helduak,
ikasleak, familiak, irakasleak, zerbitzuetako lankideak,... Gaixotasunak ditugunean
arduraz jokatzea garrantzitsua da guztion ongizatea eta osasuna bermatze aldera. Hona
irizpide orokor batzuk:

● Zentzuz jokatu. Gaixotasun kutsagarriren bat izatearen kontzientzia izanez gero,
osasun-profesionalen jarraibideei kasu egin.

● Ikasleak sukarra baldin badu (gripea, katarroa edo beste edozein
arrazoirengatik), ez ekarri ikastolara. Aurreko orduetan izan badu eta gainditua
baldin badu, jakinarazi tutoreari ohar bidez.

● Ikasleak barizela edo hain ohikoak ez diren elgorria, errubeola edo parotiditisa
(paperak) baldin baditu, ez ekarri ikastolara eta irakasleei jakinarazi.

● Ikasleak inpetigoak edo azaleko beste infekzio kutsagarriren bat baldin badu,
babestu kutsagarriak izan daitezkeen azaleko guneak, beste kideekin kontakturik
izanez gero kutsatzeak ekidin ahal izateko. Kasu honetan ikasleak ezingo du
kutsagarriak izan daitezkeen ekintzetan parte hartu (bereziki igerilekuan).

● Oro har, zalantzarik izanez gero, egin kontsulta medikuarekin eta beti jakinarazi
tutoreari osasunari lotuta jakin beharreko edozein informazio.

● Haur Hezkuntzan estekan dagoen osasun protokoloa erabiliko da.

2.5. SARRERAK ETA IRTEERAK
Maila eta talde bakoitzak eraikinera sartu eta irtetzeko ate bat du egokituta.

● HH, 0-2 urte: Haurtzaindegiko zein eraikin berriko sarrera nagusitik, gurasoen
laguntzarekin.

● HH, 3-5 urte: Beheko patioko sarrera nagusitik.

● LH: Goiko patioan Lehen Hezkuntzari dagokion sarrera nagusitik.

● DBH: Goiko patioan Derrigorrezko Bigarren Hezkuntzari dagozkion bi
sarreretatik.

2.6. ORDUTEGIAK
● Bulegoaren ordutegia: 09:00etatik 17:30era dago zabalik

● Eraikina zabaltzeko ordua:

o Haurtzaindegia: Goizeko 07:30ean

o Haur Hezkuntza (HH): Goizeko 09:00etan

o Lehen Hezkuntza: Goizeko 08:55ean

o Derrigorrezko Bigarren Hezkuntza (DBH): Goizeko 08:45ean

● Ikastolaren itxiera ordua:

o Ikastolako eraikina 17:30ean itxiko da.

o Ikastolako eremua 18:00etan itxiko da. Jardun jarraian 14:30ean.

● Bazkal ordua:

o Etxera bazkaltzen doazen ikasleak 14:25ean sartuko dira ikastolara.

2.7. ESKOLAZ KANPOKO EKINTZAK
Eskolaz kanpoko ekintzak umeek eta hezitzaileek kirola, kultura eta euskara lantzeko
dira. Ez baliatu ordu horiek askaldu, jolastu edo ikastola barrutik korrika egiteko.

3. TELEFONO MUGIKOR ETA ERLOJU
ADIMENTSUEN ERABILERAREN
ARAUDIA

3.1. SARRERA
Araudi honen helburua Andramari Zornotzako ikastolan gailu digitalen erabilera
arautzea da. Berebiziko garrantzia du bai heziketaren aldetik baita bizikidetzaren aldetik
gailu hauei ikastolan eman ahal zaien erabilera zein izan daitekeen zehaztea.

Batetik, ikastolako jardunaldi osoan (08:30etik 18:00etara arte) lagun arteko
harremanak sustatu nahi ditugu. Horregatik, harreman horiek oztopatu ditzaketen gailu
digitalak ikastolatik kanpora erabiltzeko gordeko ditugu.

Bestetik, gailu hauek sortzen dituzten aukerak aintzat hartuta, okerreko erabilerak
bizikidetzan sortu ditzaketen arazoak ekidin nahi ditugu.

Azkenik, ikastolaren eginkizunen artean ahalduntze eta heziketa digitala ere badaudela
aintzat hartuta, erabilerarako baldintzak zehaztu eta mugatu nahi dira.

3.1.1. Glosategia

Araudi honetan errepikatzen diren zenbait kontzepturen glosategia duzue hurrengo
lerroetan:

Ikastolaren eremua: Ikastolako hesietatik barrurako espazio guztia hartzen du:
eraikina, frontoia, patioak eta baratzea.

Ikastolaren jardunaldi osoa: 08:30etik 18:00etara arteko tartea hartzen du ikastolaren
ohiko jardueran.

Gailu digitalak: Araudi honetan gailu digitalez aritzean nagusiki telefono mugikor eta
erloju adimentsuez arituko gara, baina bideo jokoak, musika eta bideo
erreproduzitzaileak eta antzeko gailuentzat ere baliagarria izango da. Ikastolan
erabiltzen diren ordenagailuen erabilera ez da dokumentu honetan arautzen.

Helduak: Araudi honetan helduez ari garenean, ikasleak ez diren komunitateko
gainontzeko kideez ari gara: irakasleak, bulegoko zein laguntza departamentuko

gainontzeko langileak, mantenuko langilea, guraso eta ikasleen gainontzeko
familiartekoak zein lagunak, jantokiko eta eskola orduz kanpoko langileak eta ikastolako
eremua partekatu dezaketen gainerako lagunak.

3.2. IKASLEEN ERABILERA

● Ikastola eremuan ikastolako jardunaldi osoan telefono mugikor eta erloju
adimentsuen erabilera debekatuta dago ikasleentzat, gela barruko jardunean
erabiltzeko1 dauden salbuetsitako kasuetan ezik.

● Ikastolan ikasleek ez dutenez gailu hauen erabilerarik egingo, ikastolara ez da
gailurik ekarri behar.

● Ikasleren batek, familiak horrela erabakita, ikastolara gailuren bat ekartzen badu,
bere ardurapean egingo du eta ezbeharren bat gertatuz gero, ikastola ez da
erantzule izango.

● Familiak horrela erabakita, ikasleren batek gailurik ekartzen baldin badu, itzalita
eta gordeta (bistatik kanpo) izan beharko du uneoro ikastolaren eremu eta
jardun osoan zehar. Gailua piztuta edota bistan izatea erabileratzat hartuko da.

● Ikasleren batek larrialdi batek edo bestelako behar batek eraginda telefono
deirik egin behar badu, idazkaritza edo irakasle gelatako telefonoak erabili ahal
izango ditu.

● Ikasleren batek gailu bat erabiltzen badu, ondorengoa izango da jarraituko den
prozedura:

1. Ikasleak lehenengoz gailua erabiltzen duela ikusten denean, dagokion
arduradunak2 itzaltzeko eta gordetzeko eskatuko dio.

2. Ikasle batek gailua bigarrenez erabiltzen baldin badu, ikaslea
zuzendaritzara bidaliko da, gailua itzali eta bertan uzteko. Gailua
idazkaritzan gordeko da, giltzapean, ikaslearen gurasoak bila etorri arte.

3. Ikasturte berean berriro ere eskatzen bazaio gailua (behin erabileragatik
eskatu ondoren bigarren batean erabiltzen badu gailua), gurasoek ezingo
dute gailuaren bila jo 48 ordu pasa arte.

4. Hirugarrenez utzi behar badu gailua ikasleak ikasturte batean, astebetez
izango da gailua idazkaritzan.

● Ikasleren batek arau eta prozedura errespetatzen ez baditu, ikasleen eskubide
eta betebeharren dekretua aplikatuko da.

2 Irakasleak edo gailua erabiltzen ikusten duen ikastolako beste langile batek

1 Araudi honen azken atalean zehazten da zein izan daitekeen eta zein baldintzetan egin ahal izango
den gela barruko jardunean telefono mugikorren erabilera.

3.3. HELDUEN ERABILERA

● Ikastolako jardunaldi osoan zehar (08:30etik 18:00etara) gailu elektronikoen
erabileratik libre dauden eremuak “mugikorrik gabeko gune” bezala identifikatu
dira. Honakoak dira ikasleentzat bezala, helduentzat erabilera debekatua duten
eremuak:

○ Ikasgelak eta korridoreak
○ Komunak eta aldagelak
○ Liburutegia eta harrera gunea
○ Patioak, jolaslekuak, baratze/oilategia eta frontoia
○ Ikasleen jantokia

● Aipatutako espazioetan heldu guztion ardura izango da gailuak ez erabiltzeaz
gain, agerian eta denon bistara ez izatea.

● Erabileraren debekutik salbuetsita egongo dira ikastolako eginkizunak bete edo
larrialdi zein urgentzietarako behar dituzten langileak, bereziki mantenuko
arduraduna, orientatzaile/psikologoa eta zuzendaritza taldeko kideak.

● Gainerako espazioetan helduek gailu elektronikoak erabili ahal izango dituzte.
Ondokoak dira erabili daitezkeen espazioak:

○ Idazkaritza eta zuzendaritza bulegoak
○ Irakasleen bulegoak
○ Bilera gelak
○ Langileen jantokia

● Ikastolatik kanpo egiten diren irteera eta ekintzetan, urgentzia eta abisuetarako
erabili ahal izango dituzte gailuak irakasle edo heldu arduradunek.

● Ikastolan egiten diren ekitaldietan mugikorrik gabeko guneetan telefonorik ezin
dela erabili gogoraraziko da

3.4. TELEFONO MUGIKORREN ERABILERA GELAKO
JARDUNEAN

● Oro har, gailu digitalen beharrik ez da aurreikusten ikasgeletan, baina funtzio
batzuetarako telefonoen erabilera onartuko da.

● Ikastolaren komunikaziorako (buletina, geletako argazki karpetak, sare sozial eta
webgunea) beharrezkoak diren argazkiak ateratzeko erabili ahal izango dituzte
irakasleek edo komunikazio arduradunak telefono mugikorrak3.

3 Horrela egiten denean, argazkiak zuzenean Drivera igo eta argazkiak mugikorretik ezabatuko
dira.

· 11 ·



ANDRAMARI ZORNOTZAKO IKASTOLA ELKARBIZITZA EGOKIRAKO ARAUTEGIA

● Bestelako gailuren bat (ordenagailua nagusiki) erabili daitekeenean, beti
lehenetsiko da hori, telefono mugikorren erabilera ekidinez.

● Ikasgelan ikasleekin telefonoa erabiltzeari dagokionez, adinaren arabera
ondokoak zehazten dira:

○ LHn ikasleek ez dute inoiz telefono mugikorrik erabiliko.
○ DBHko lehen zikloan (1. eta 2. mailatan) ere ez da ikasleek mugikorrak

erabiltzeko proposamenik egingo, bestelako alternatibak proposatuko
dira: grabaketarako kamerak edo ikastolaren jabetzako gailuak.

○ DBHko bigarren zikloan (3. eta 4. mailatan) ez da mugikorrik erabiliko
egunerokoan, baina proiektuak edo ikasgaiak horrela eskatzen badu, eta
ordenagailuekin edo bestelako ikastolako gailuekin ezin bada egin,
ondoko prozedura jarraituko da.

■ Mugikorren erabilera eskatzen duten proiektuak beti talde lanak
izango dira.

■ Gelako ikasle guztiek gailuak dituzten edo ez kontuan hartu
beharko da taldeak osatzeko orduan.

■ Erabilera baino bi ikas-egun lehenago Alexia bidez jakinaraziko zaie
familiei zer gailu erabiliko den, noiz eta zer helbururekin.

● Ikastolak, beharrezko ikusten duenean, gailu propioak erosiko ditu (erabilera
jarraitua aurreikusia denerako soilik).

